
Azərbaycan Respublikasının 
Nazirlər Kabinetinin qərarı

№ 50                                       Bakı şəhəri, 10 fevral 2017-ci il

“Təhlükə   potensiallı   və  ya  dövlət  əhəmiyyətli  tikinti 
obyektlərinin tikintisinə icazə ilə bağlı  əlavə tələblər”in təsdiq 
edilməsi haqqında

“Azərbaycan Respublikasının Şəhərsalma və Tikinti Məcəl-
ləsinin təsdiq edilməsi, qüvvəyə minməsi və bununla bağlı hüquqi 
tənzimləmə haqqında” Azərbaycan Respublikasının 2012-ci il 29 
iyun tarixli 392-IVQ nömrəli Qanununun tətbiqi barədə” Azərbaycan 
Respublikası Prezidentinin 2012-ci il 4 sentyabr tarixli 695 nömrəli 
Fərmanının 1.6.20-ci yarımbəndinin icrasını təmin etmək məqsədi ilə 
Azərbaycan Respublikasının Nazirlər Kabineti QƏRARA ALIR:

“Təhlükə potensiallı və ya dövlət əhəmiyyətli tikinti obyekt-
lərinin tikintisinə icazə ilə bağlı əlavə tələblər” təsdiq edilsin               
(əlavə olunur).

Artur RASI-ZADƏ 
Azərbaycan Respublikasının 

Baş naziri

Azərbaycan Respublikasının 
Nazirlər Kabinetinin qərarı

№ 51                                        Bakı şəhəri, 13 fevral 2017-ci il

“Azərbaycan Respublikasının Maliyyə Bazarlarına Nəzarət 
Palatasının  normativ xarakterli aktlarının hazırlanması və qəbul 
edilməsi Qaydası”nın təsdiq edilməsi barədə

“Normativ hüquqi aktlar haqqında” Azərbaycan Respublika-
sının Konstitusiya Qanununun tətbiq edilməsi barədə” Azərbaycan 
Respublikası Prezidentinin 2011-ci il 16 fevral tarixli 384 nömrəli 
Fərmanının 1.3.4-1-ci yarımbəndinin icrasını təmin etmək məqsədi ilə 
Azərbaycan Respublikasının Nazirlər Kabineti QƏRARA ALIR:

“Azərbaycan Respublikasının Maliyyə Bazarlarına Nəzarət Pala-
tasının normativ xarakterli aktlarının hazırlanması və qəbul edilməsi 
Qaydası” təsdiq edilsin (əlavə olunur).

Artur RASI-ZADƏ 
Azərbaycan Respublikasının 

Baş naziri

Qeyd: Qərara edilmiş əlavələrin tam mətni ilə  www.cabmin.gov.az  
və www.xalqqazeti.com  saytlarında tanış  ola bilərsiniz.

Hüquqi islahatların yeni mərhələsi 
 � Azərbaycan Respublikası Prezidenti Administrasiyasının hüquq- 

mühafizə orqanları ilə iş şöbəsinin müdiri Fuad Ələsgərov Prezident Ilham 
Əliyevin imzaladığı “Penitensiar sahədə fəaliyyətin təkmilləşdirilməsi, cəza 
siyasətinin humanistləşdirilməsi və cəmiyyətdən təcridetmə ilə əlaqədar 
olmayan alternativ cəza və prosessual məcburiyyət tədbirlərinin tətbiqinin 
genişləndirilməsi barədə” Sərəncamla əlaqədar AZƏRTAC-a müsahibə verib. 
Müsahibəni təqdim edirik.

– Fevralın 10-da Azərbaycan Res-
publikasının Prezidenti “Penitensiar 
sahədə fəaliyyətin təkmilləşdirilməsi, 
cəza siyasətinin humanistləşdirilməsi 
və cəmiyyətdən təcridetmə ilə əlaqədar 
olmayan alternativ cəza və prosessual 
məcburiyyət tədbirlərinin tətbiqinin 
genişləndirilməsi barədə” sərəncam im-
zalayıb. Bu sərəncamın qəbul edilməsi 
hansı zərurətdən irəli gəlib?

– İmzalanan sərəncam Azərbaycan 
Respublikasının Prezidenti İlham 
Əliyevin humanist siyasətinin növbəti 
təzahürü olmaqla, həyata keçirilən 
sistemli və genişmiqyaslı hüquqi isla-
hatların tərkib hissəsidir. Bu sərəncam 
cinayət təqibi və cəzaların icrası sahələrində 
hüquqi islahatların yeni mərhələsidir.

Azadlığın cəmiyyətin ən ümdə və 
zəruri şərti olduğunu dəfələrlə vurğulayan 
cənab Prezident verdiyi tapşırıqlar, qəbul 
etdiyi hüquqi aktlar, mütəmadi imzalanan 
əfv sərəncamları ilə cəzadan azadetmənin 
tərbiyəvi əhəmiyyətinə xüsusi önəm verdi-
yini, şəxsi cəmiyyətdən təcrid etmədən islah 
etmənin daha effektiv və səmərəli olduğunu 
göstərib. 

Bu sahədə görülən işlərə və həyata 
keçirilən islahatlara baxmayaraq, aparılmış 
araşdırmalar və analitik təhlillər göstərib 
ki, ibtidai istintaq və məhkəmə orqanları 
cinayət təqibinin gedişində zərurət olma-
dan şəxslərin həbs edilməsinə yol verirlər. 
Azadlıqdan məhrumetmə cəzasının təyin 
edilməsinə üstünlük verilir. Cəzaların icra 
edilməsinə məsul olan orqanlar tərəfindən 
cəmiyyətdən təcridetmə ilə əlaqədar 
olmayan cəzaların, xüsusilə ictimai işlərin 
icrasına formal yanaşılır.

Sərəncam cinayət-hüquq siyasətinin 
liberallaşdırılması, böyük ictimai təhlükə 
törətməyən və az ağır cinayətlərə görə həbs 
və azadlıqdan məhrumetmə tədbirlərinin 
tətbiqinin məhdudlaşdırılması, cinayətlərin 
dekriminallaşdırılması, cinayət təqibi və 
cəzaların icrası sahəsində korrupsiyaya 
şərait yaradan halların aradan qaldırılması 
və müasir informasiya-kommunikasiya tex-
nologiyalarının tətbiqi üçün kompleks insti-
tusional, qanunverici və praktiki tədbirlərin 
görülməsini təmin edəcək. Qeyd edilən hər 
bir istiqamətdə növbəti islahatlar dalğasının 
həyata keçirilməsinə təkan verəcək.

Sərəncam penitensiar sahənin in-
kişaf etdirilməsi və cəza siyasətinin 
humanistləşdirilməsi üçün proqram xarak-
teri daşımaqla bu sahədə fəaliyyət göstərən 
dövlət orqanları üçün “yol xəritəsi” olacaq. 

– Institusional islahatları qeyd etdiniz. 
Yeni yaradılacaq Probasiya xidməti barədə 
nə məlumat verə bilərsiniz? 

– Qeyd etdiyimiz kimi, sərəncamın əsas 
məqsədlərindən biri də cinayət törətmiş 
şəxsləri cəmiyyətdən təcrid etmədən islah 
olunmasını təmin etmək üçün zəruri şəraitin 
yaradılmasıdır. Məhz bu məqsədə nail 
olmaq üçün ixtisaslaşmış yeni qurumun - 
Ədliyyə Nazirliyinin Probasiya xidmətinin 
yaradılmasına qərar verilib.

Probasiya termininin latıncadan 
tərcüməsi sınaq deməkdir və hüquq 
nəzəriyyəsində bu anlayış şəxsin müəyyən 
şərtlərə riayət etməsi müqabilində cəzadan 
azad olunması mənasında istifadə edilir. 
Probasiya institutu əksər Qərb ölkələrinin, 
İsveç, ABŞ, Finlandiya, Latviya, Böyük 
Britaniya, Danimarka, Estoniya və digər 
ölkələrin cinayət mühakimə sistemlərinin 
mühüm tərkib hissəsidir. 

Xarici ölkələrdə mövcud Probasiya 
xidmətlərinin funksiyaları və səlahiyyət 
dairəsi müəyyən cəhətlərinə görə 
fərqlənsə də, onları birləşdirən ümumi 
xarakterik xüsusiyyətlər var. Bu xidmətlər 
şərti məhkumetmə zamanı məhkumun 
hökmlə müəyyən edilmiş şərtlərə riayət 
etməsinə nəzarət edən, habelə azadlıqdan 

məhrumetmə ilə əlaqədar olmayan cəzaların 
icrasını təmin edən qurumlardır.

Ölkəmizdə yaradılacaq Probasiya 
xidmətinin əsas vəzifələri azadlıqdan 
məhrumetmə ilə əlaqədar olmayan cəzalara 
məhkum edilmiş və ya şərti məhkum edil-
miş şəxslərlə işin təşkilini keyfiyyətcə yeni 
səviyyəyə qaldırmaq, bu fəaliyyətə müasir 
informasiya-kommunikasiya texnologiyala-
rının tətbiqini təmin etmək olacaq.

– Cəzaların icrası prosesində müasir 
informasiya-kommunikasiya texnologiya-
larının tətbiqi hansı imkanları yaradacaq? 

– Azərbaycan Respublikasının Prezi-
denti istintaq və məhkəmə orqanlarına həbs 
və azadlıqdan məhrumetmə tədbirlərinin 
tətbiqini azaltmaq və alternativ cəza və 
qətimkan tədbirlərinin tətbiqi mümkünlüyü-
nü nəzərdən keçirməyi tövsiyə edib. 

Müasir dövrdə texnoloji nailiyyətlər 
insanı həbs etmədən onun davranışına tam 
nəzarəti həyata keçirməyə imkan verir və 
dünyanın bir sıra ölkələrində penitensiar 
sahədə elektron nəzarət sistemləri geniş 
tətbiq edilir. Əfsuslar olsun ki, cinayət-
prosessual qanunvericilikdə elektron nəzarət 
vasitələrinin tətbiqinə dair bir sıra ümumi 
müddəalar nəzərdə tutulsa da, bu günədək 
təcrübədə hüquq-mühafizə orqanları onlar-
dan istifadəni təmin etməyiblər. Məsələyə 
aydınlıq gətirmək üçün bu vasitələrin 
tətbiqinin bəzi xüsusiyyətləri barədə 
məlumat vermək istərdim. 

Elektron nəzarət vasitələrinin tətbiqi 
- məhkumun və ya təqsirləndirilən şəxsin 
yerləşdiyi yeri müəyyən etməyə və onun 
yerdəyişmələrini qeydə almağa imkan verən 
texniki vasitənin həmin şəxsin üzərində 
yerləşdirilməsindən ibarətdir. Bu vasitələr 
çox vaxt qolbaq və ya saat formasında hazır-
lanır, xüsusi çiplərlə təchiz edilir və rabitə 
şəbəkələrinə qoşulur. 

Elektron nəzarət vasitələrinin 
zədələnməsi, icazəsiz çıxarılması və ya on-
lara müdaxilə edilməsi cəhdləri olduqda bu 
barədə dərhal monitorinq mərkəzinə siqnal 
ötürülür və həmin şəxslərin qanunazidd dav-
ranışının qarşısının alınması üçün müvafiq 
tədbirlər görülür. 

Sözsüz ki, elektron nəzarət vasitələrinin 
tətbiqi halları, qaydaları və şərtləri, 
həmçinin onların tətbiqinə məhdudiyyətlər 
detallı şəkildə işlənib hazırlanmalıdır. Məhz 
bu məqsədlə Azərbaycan Respublikasının 
Ədliyyə Nazirliyi və Baş Prokurorlu-
ğu tərəfindən müvafiq normativ aktların 
layihələri hazırlanacaq. 

– Sərəncamın əsas məqsədlərindən biri 
cəza siyasətinin humanistləşdirilməsidir. 
Bu, hansı formada həyata keçiriləcək?

– Cənab Prezident hər zaman olduğu 
kimi, şəxslərin azadlıq hüququnu ön plana 
çıxarıb və Sərəncamda həbs edilən və 
azadlıqdan məhrum edilən şəxslərin sayının 
artması ilə bağlı narahatlığını bildirib. 

Cəza siyasətinin humanistləşdirilməsi 
məqsədilə iki istiqamət müəyyən olunub. 
İlk növbədə, məhkəmələrə cəzanın sosial 
ədalətin bərpası, məhkumun islah edilməsi 
və yeni cinayətlərin törədilməsinin qarşısı-
nın alınması məqsədlərini rəhbər tutmaları, 

cəza təyin etmənin ümumi əsaslarına ciddi 
riayət etmələri tövsiyə olunub.

İkinci istiqamət isə qanunvericiliyin 
təkmilləşdirilməsi yolu ilə cinayət-hüquq 
siyasətinin liberallaşdırılmasına nail olun-
masıdır. Bu məqsədlə cinayətlərin, xüsusilə 
iqtisadi fəaliyyət sahəsində cinayətlərin 
dekriminallaşdırılması, cinayətlərin sank-

siyalarına azadlıqdan məhrumetməyə 
alternativ cəzaların əlavə olunması və 
alternativ cəzaların tətbiqi əsaslarının 
təkmilləşdirilməsi ilə bağlı qanun 
layihələrinin hazırlanması nəzərdə 
tutulub. 

Bundan başqa, böyük icti-
mai təhlükə törətməyən və az ağır 
cinayətlərə görə həbs qətimkan 
tədbirinin seçilməsi əsaslarının daha 
da məhdudlaşdırılması ilə bağlı qanun 
layihələrinin hazırlanması tövsiyə edilib. 

Burada bir məsələyə diqqətinizi 
cəlb etmək istərdim. Cəza siyasətinin 
humanistləşdirilməsi ilə bağlı görüləcək 
işlər ölkədə cinayətkarlığa qarşı 
mübarizə sahəsində həyata keçirilən 
tədbirləri zəiflətməməlidir. İctimai asa-

yişin qorunması və cinayətlərin qarşısının 
alınması sahəsində zəruri tədbirlər davam 
etdiriləcək. 

– Sərəncamın böyük bir hissəsi həbs 
qətimkan tədbirinin tətbiqi ilə bağlıdır. Bu 
barədə fikirlərinizi öyrənmək istərdik.

– Aparılmış təhlillər göstərir ki, bir sıra 
hallarda böyük ictimai təhlükə törətməyən 
cinayətlərə görə şəxslərin həbs edilməsinə 
rast gəlinir. Bu halların qarşısının alınması 
məqsədilə istintaq və məhkəmə orqanlarına 
tövsiyə edilib ki, qətimkan tədbirlərinin 
seçilməsi məsələsinə baxılarkən hər bir şəxs 
barəsində ilk növbədə həbslə bağlı olmayan 
qətimkan tədbirlərinin tətbiqi mümkünlü-
yünü araşdırsınlar. Böyük ictimai təhlükə 
törətməyən və az ağır cinayətlər üzrə həbs 
qətimkan tədbiri yalnız müstəsna hallarda 
müvafiq əsaslar mövcud olduqda tətbiq 
edilsin. 

Bildiyimiz kimi, həbs qətimkan 
tədbirinin tətbiqi məhkəmələrin 
müstəsna səlahiyyətidir. Bəzi hallarda 
icra hakimiyyəti orqanları tərəfindən 
məhkəmələrə həbs qətimkan tədbirlərinin 
seçilməsi məsələləri ilə əlaqədar təsir etmək 
cəhdləri ilə bağlı Prezident Administrasi-
yasına məlumatlar daxil olur. Məhkəmə 
hakimiyyətinin müstəqilliyinin təminatçısı 
olan Azərbaycan Respublikasının Prezi-
denti məhz bu kimi neqativ halların tam 
istisna olunması üçün məhkəmələrə həbsin 
seçilməsi ilə bağlı yalnız qanunun tələblərini 
rəhbər tutmalı olduqlarını xüsusi vurğulayıb.

Sərəncamda, həmçinin Ali Məhkəməyə 
həbs qətimkan tədbirinin seçilməsi ilə bağlı 
məhkəmə təcrübəsinin mütəmadi olaraq 
ümumiləşdirilməsi tövsiyə edilib.

– Penitensiar sahədə fəaliyyətin 
təkmilləşdirilməsi ilə bağlı hansı tapşırıqlar 
verilib?

– Penitensiar müəssisələrdə infrast-
rukturun yenilənməsi, müasir informasiya-
kommunikasiya texnologiyalarının tətbiqi, 
məhkumların və həbs edilmiş şəxslərin 
elektron qeydiyyatını aparacaq yeni infor-
masiya sisteminin təşkil edilməsi tapşırıqları 
verilib. 

Penitensiar xidmətin peşəkar kadr 
korpusunun tam formalaşdırılması, eti-
barlı mühafizəsinin təşkil edilməsi üçün 
komplektləşdirilməsi və əməkdaşların sosial 
müdafiəsinin gücləndirilməsi nəzərdə tutulub.

Cəzaçəkmə müəssisələrində 
məhkumların ictimai faydalı əməyə cəlb 
olunması məqsədilə həmin müəssisələrdə 
yeni istehsal sahələrinin yaradılmasına dair 
tapşırıqlar verilib, bu işə sahibkarların cəlb 
edilməsinin təşviq olunması üçün tədbir 
görülməsinin zəruriliyi vurğulanıb. 

Penitensiar müəssisələrdə saxlanılan 
şəxslərin yemək, tibbi-sanitariya, maddi-
məişət təminatına nəzarətin gücləndirilməsinə 
dair ayrıca göstərişlər verilib. 

Yekunda bildirmək istərdim ki, artıq 
sərəncamın icrası ilə bağlı işlərə başlanılıb. 
Möhtərəm Prezidentin verdiyi tapşırıqların 
icrasına ciddi nəzarət həyata keçiriləcək 
və əminəm ki, gözlənilən nəticələr əldə 
olunacaq.  

Latviyanın xarici işlər naziri  
ümummilli lider Heydər Əliyevin məzarını 

və Şəhidlər xiyabanını ziyarət edib
 � Azərbaycanda 

səfərdə olan Latviyanın 
xarici işlər naziri Edqars 
Rinkeviçsin başçılıq 
etdiyi nümayəndə heyəti 
fevralın 13-də Fəxri 
xiyabanda müasir müstəqil 
dövlətimizin memarı və 
qurucusu, xalqımızın 
ümummilli lideri Heydər 
Əliyevin xatirəsini yad edib, 
abidəsi önünə əklil qoyub.

AZƏRTAC xəbər verir ki, 
görkəmli oftalmoloq alim, akade-
mik Zərifə xanım Əliyevanın da 
xatirəsi anılıb, məzarı üzərinə tər 
çiçəklər düzülüb.

Sonra Şəhidlər xiyabanı-
na gedən nümayəndə heyəti 
Azərbaycanın müstəqilliyi 
və ərazi bütövlüyü uğrunda 

mübarizədə canlarından keçmiş 
qəhrəman Vətən övladlarının 
xatirəsini yad edib, “Əbədi məşəl” 
abidəsinin önünə əklil qoyub.

Bakının ən hündür 
nöqtəsindən Azərbaycan pay-
taxtının mənzərəsini seyr edən 
qonaqlara Şəhidlər xiyabanının 

tarixi və şəhərimizdə görülən 
abadlıq-quruculuq işləri barədə 
məlumat verilib.

Gürcüstanın xarici işlər naziri ulu öndər  
Heydər Əliyevin və şəhidlərin xatirəsini anıb

 � Gürcüstanın 
xarici işlər naziri Mixeil 
Canelidzenin başçılıq etdiyi 
nümayəndə heyəti fevralın 
13-də Fəxri xiyabanda 
müasir müstəqil Azərbaycan 
dövlətinin memarı və 
qurucusu, ümummilli lider 
Heydər Əliyevin xatirəsini 
yad edib, məzarı önünə əklil 
qoyub. 

AZƏRTAC xəbər verir ki, 
görkəmli oftalmoloq alim, akade-
mik Zərifə xanım Əliyevanın da 
xatirəsi anılıb, məzarı üzərinə tər 
güllər düzülüb.

Sonra Şəhidlər xiyabanına 
gedən qonaqlar ölkəmizin azad-
lığı və ərazi bütövlüyü uğrunda 

mübarizədə canlarından keçmiş 
qəhrəman Vətən övladlarının 
xatirəsini yad edib, “Əbədi məşəl” 

abidəsinin önünə əklil qoyublar.
Bakının ən hündür 

nöqtəsindən Azərbaycan pay-
taxtının mənzərəsini seyr edən 

qonaqlara Şəhidlər xiyabanının 
tarixi və şəhərimizdə görülən 
abadlıq-quruculuq işləri barədə 
məlumat verilib.

Azərbaycan Prezidentinin tapşırığına əsasən fevralın 15-dən 
mayın 15-dək əhali növbəti pulsuz tibbi müayinədən keçiriləcək

 � Azərbaycan Respublikası Prezidentinin 
tapşırığına əsasən 2014-cü ildən əhali pulsuz tibbi 
müayinədən keçirilir. 

Hər il respublikanın 18 
yaşdan yuxarı əhalisinin mütləq 
əksəriyyəti tibbi müayinədən keçi-
rilir, ehtiyacı olanlar ambulator 

və stasionar müalicəyə cəlb edilir, 
zərurət yarandıqda ixtisaslaşmış 
tibb müəssisələrinə göndərilirlər. 

AZƏRTAC  xəbər verir ki, 

növbəti tibbi müayinə 2017-ci 
il fevralın 15-dən mayın 15-dək 
ölkənin bütün yaşayış məntəqələri 
üzrə tibb müəssisələrində 
keçiriləcək.

Bu mühüm tədbirin yüksək 
səviyyədə təşkili üçün şəhər və 
rayon icra hakimiyyətləri səhiyyə 

orqanları ilə birgə bütün təşkilati 
işləri həyata keçirəcək, əhali 
arasında izahat-maarifləndirmə işi 
aparılmaqla vətəndaşların əhatəli 
şəkildə tibbi müayinəyə cəlb 
olunmaları üçün zəruri tədbirlər 
görüləcək.

Mixeil Canelidze: Gürcüstan Azərbaycan ilə əlaqələrin 
möhkəmləndirilməsində maraqlıdır

 � Fevralın 13-də Azərbaycan Respublikasının Baş naziri Artur 
Rasizadə ölkəmizə rəsmi səfərə gəlmiş Gürcüstanın xarici işlər naziri Mixeil 
Canelidze ilə görüşüb.

Nazirlər Kabinetinin mətbuat 
xidmətindən AZƏRTAC-a bildiriblər ki, 
Azərbaycan-Gürcüstan münasibətlərinin 
yüksək səviyyədə olduğunu məmnunluqla 
vurğulayan Baş nazir Artur Rasi-zadə son 
illər həyata keçirilən müştərək layihələrin 
səmərəli nəticələr verdiyini qeyd edib. O, 
uğurlu neft-qaz layihələri ilə yanaşı, Bakı-
Tbilisi-Qars dəmir yolu layihəsinin də 
Azərbaycan və gürcü xalqlarının rifahının 
yaxşılaşdırılmasına xidmət etdiyini diqqətə 
çatdırıb.

Tarixi dostluq tellərinə malik 
ölkələrimizin müasir dövrdə etibarlı stra-
teji tərəfdaş olduğunu söyləyən Gürcüsta-
nın xarici işlər naziri Mixeil Canelidze öz 
ölkəsinin daim Azərbaycan ilə əlaqələrin 
inkişafında və möhkəmləndirilməsində ma-
raqlı olduğunu deyib. Birgə həyata keçirilən 
qlobal layihələrin əhəmiyyətini yüksək 
dəyərləndirən xarici işlər naziri onların həm 
iqtisadi qüdrətimizin artmasında, həm də 
dövlət müstəqilliyimizin möhkəmlənməsində 
mühüm rol oynadığını vurğulayıb.

Beynəlxalq və regional problemlər 
fonunda Ermənistan-Azərbaycan, Dağlıq 
Qarabağ münaqişəsinə diqqəti yönəldən 
Baş nazir Artur Rasizadə bu münaqişənin 
yalnız Azərbaycanın ərazi bütövlüyü və 
sərhədlərinin toxunulmazlığı prinsipləri 
əsasında həllinin mümkünlüyünü qeyd edib.

Söhbət zamanı hər iki tərəf iqtisadi, si-
yasi, humanitar sahələrdə birgə əməkdaşlığın 
təkcə Cənubi Qafqaz regionunun inkişafı və 
tərəqqisi üçün deyil, həm də bütün Avropanın 
mənafeyi baxımından mühüm əhəmiyyət 
daşıdığını bildiriblər.

Görüşdə qarşılıqlı maraq doğuran bir 
sıra digər məsələlər ətrafında da geniş fikir 
mübadiləsi aparılıb.

Azərbaycan Respublikası Prezidentinin 2006-cı il 18 aprel tarixli  
391 nömrəli Fərmanı ilə təsdiq edilmiş “Azərbaycan Respublikasının  

Ədliyyə Nazirliyi haqqında Əsasnamə”də dəyişikliklər edilməsi barədə
Azərbaycan Respublikası Prezidentinin Fərmanı

Azərbaycan Respublikası Konstitusiyasının 109-cu 
maddəsinin 32-ci bəndini rəhbər tutaraq, “Publik hüquqi 
şəxslər haqqında” Azərbaycan Respublikasının 2015-ci 
il 29 dekabr tarixli 97-VQ nömrəli Qanununun tətbiqi ilə 
əlaqədar qərara alıram: 

Azərbaycan Respublikası Prezidentinin 2006-cı il 18 
aprel tarixli 391 nömrəli Fərmanı (Azərbaycan Respubli-
kasının Qanunvericilik Toplusu, 2006, № 4, maddə 323, № 
12, maddə 1034; 2007, № 11, maddə 1105, № 12, maddə 
1246; 2009, № 7, maddə 533, № 8, maddə 627, № 10, 
maddə 773, № 12, maddələr 983, 988; 2010, № 2, maddə 

83, № 4, maddə 292, № 11, maddə 966; 2011, № 1, maddə 
18, № 2, maddə 85, № 4, maddə 281, № 6, maddə 497, 
№ 10, maddə 894, № 11, maddə 993; 2012, № 10, maddə 
950; 2014, № 6, maddə 627, № 7, maddə 820, № 9, maddə 
1029; 2016, № 1, maddə 77) ilə təsdiq edilmiş “Azərbaycan 
Respublikasının Ədliyyə Nazirliyi haqqında Əsasnamə”də 
aşağıdakı dəyişikliklər edilsin:

1. 8.7-ci (hər iki halda) və 9.11-ci yarımbəndlərdən “, 
habelə təhsil müəssisələrinin” sözləri çıxarılsın.

2. 9.9-cu yarımbənddə “və qeyri-kommersiya hü-
quqi şəxslərin, habelə xarici qeyri-kommersiya hüquqi 

şəxslərin nümayəndəlik və filiallarının,” sözləri çıxarıl-
sın, “sahələrdə” sözündən (birinci halda) sonra “və bu 
Əsasnamənin 9.11-ci yarımbəndində nəzərdə tutulmuş 
sahədə” sözləri əlavə edilsin.

3. 9.12-ci yarımbənddə “, habelə təhsil 
müəssisələrinin” sözləri “və xarici qeyri-kommersiya 
hüquqi şəxslərin nümayəndəlik və filiallarının” sözləri ilə 
əvəz edilsin.

Ilham ƏLIYEV 
Azərbaycan Respublikasının Prezidenti

Bakı şəhəri, 13 fevral 2017-ci il

“Azərbaycan Respublikası Prezidentinin hüquqi şəxslərin dövlət 
qeydiyyatı ilə bağlı bəzi fərmanlarına dəyişikliklər edilməsi və 
bəzi fərmanlarının qüvvədən düşmüş hesab edilməsi barədə” 

Azərbaycan Respublikası Prezidentinin 2004-cü il 2 dekabr tarixli 
149 nömrəli Fərmanında dəyişiklik edilməsi haqqında

Azərbaycan Respublikası Prezidentinin Fərmanı
Azərbaycan Respublikası Konstitusiyasının 

109-cu maddəsinin 32-ci bəndini rəhbər tutaraq, 
“Publik hüquqi şəxslər haqqında” Azərbaycan 
Respublikasının 2015-ci il 29 dekabr tarixli 
97-VQ nömrəli Qanununun tətbiqi ilə əlaqədar 
qərara alıram:

“Azərbaycan Respublikası Prezidentinin 
hüquqi şəxslərin dövlət qeydiyyatı ilə bağlı 
bəzi fərmanlarına dəyişikliklər edilməsi və bəzi 
fərmanlarının qüvvədən düşmüş hesab edilməsi 

barədə” Azərbaycan Respublikası Preziden-
tinin 2004-cü il 2 dekabr tarixli 149 nömrəli 
Fərmanının (Azərbaycan Respublikasının Qanun-
vericilik Toplusu, 2004, № 12, maddə 995; 2006, 
№ 8, maddə 677; 2007, № 12, maddə 1246; 2011, 
№ 2, maddə 85) 2-ci hissəsi ləğv edilsin.

Ilham ƏLIYEV 
Azərbaycan Respublikasının Prezidenti

Bakı şəhəri, 13 fevral 2017-ci il


